
Vel fleiri úrslit
Valskrá

Yvirskipað
Endamálið er at skapa ítøkilig úrslit. 

Vit virða og verja føroyska fólkaræðið,  

og tí fara vit ikki at arbeiða ímóti Føroya landsstýri. 

Vit fara ikki at heingja føroyskar ósemjur um t.d. loysing og 

samband út á snór í Danmark. 

Umboðanin skal vera kontant, men virðilig og semjusøkjandi. 

Vit fara áhaldandi at upplýsa um Føroyar í Danmark. 

Vit fara at samstarva við øll, sum vit kunnu fáa úrslit saman við. 

Uttan mun til hvør fær stjórnarvaldið í Danmark,  

fara vit at royna at fáa í lag samskifti og samstarv við stjórnina. 

Vit fara at samstarva við føroyskar myndugleikar  

og stovnar og føroyskt vinnu- og mentanarlív innan øll øki,  

har fólkatingssessurin kann gera ein mun. 

Vit fara at røkja sambandið við føroyskar útisetar fyri  

at styrkja tilknýti teirra til føroyska samfelagið. 

Vit fara at gera upplýsandi tilfar um viðkomandi viðurskifti. 

Vit fara at føra fram føroysk sjónarmið í arktiskum høpi. 

Ítøkilig mál
Tað ber ikki til at siga neyvt, hvørji mál koma upp í einum valskeiði, og hvørjir møguleikar 
vísa seg. Men her eru nøkur ítøkilig mál, sum Javnaðarflokkurin ætlar at samstarva við 
onnur um í komandi valskeiði. 

Føroysk stjórnarskipan 
Uppskotið er liðugt. Verður tað sett aftur á skrá í Føroyum, fer Javnaðarflokkurin á Fólkatingi at greiða frá, hví 
tað er gott, neyðugt og náttúrligt, at Føroyar fáa egna stjórnarskipan. 

Uttanríkisviðurskifti 
Í samráð við føroyskar myndugleikar vilja vit arbeiða fyri, at Føroyar fáa enn størri uttanríkispolitiskt rásarúm. 

Fígging 
Í samstarvi við viðkomandi føroyskar myndugleikar og stovnar, vilja vit hjálpa til at finna fígging til verkætlanir. 

Íløgur í heilsu 
Um eitt komandi føroyskt landsstýri er sinnað til tess, vilja vit samstarva um, at tær íløgur, sum Novo Nordisk 
Grunnurin hevur boðið sær til at gera í føroyska diabetes-viðgerð, fyribyrging og gransking, verða framdar í 
verki. 

Eisini á øðrum økjum innan heilsuøkið vilja vit, um vilji er til tað í Føroyum, samstarva um at draga íløgur til 
Føroya. 

Útbúgving 
Vit vilja gera okkara til at styrkja støðuna hjá føroyskum máli í donsku útbúgvingarskipanini, har tað 
nú stendur veikt. Vit vilja eisini gera okkara til at styrkja samstarvið millum Fróðskaparsetrið og danskar 
útbúgvingarstovnar. 

MVG av talgildum vørum og tænastum 
Tá føroyingar keypa frá Netflix, HBO, Playstation, Spotify og øðrum, fer MVG’ið í danska statskassan. Hetta 
vilja vit fáa broytt soleiðis, at gjaldið fer í føroyska landskassan. 

CPR og NemId 
Um ein komandi føroysk stjórn er sinnað til tess, fara vit at virka fyri, at tað verður lættari hjá føroyingum, 
sum hava tørv á tí, at fáa CPR-nummar og NemId. 

Yvirtøkur 
Vit vilja samstarva við eitt komandi føroyskt landsstýri um yvirtøkur, sum flokkurin tekur undir við. Sum dømi 
kunnu vit nevna vitaverkið. Vil landsstýrið ikki yvirtaka vitaverkið, vilja vit samstarva við donsku stjórnina og 
føroysk feløg um at geva føroyingum nýtslurætt til vitapassarahúsini í Mykinesi. 

Lóggáva 
At ein partur av ríkinum – Danmark – er í ES meðan Føroyar eru uttanfyri, er ikki altíð so einfalt. Vit fara 
støðugt at vera á varðhaldi til tess at forða fyri, at føroyingar óætlað koma undir lógir, sum eru ætlaðar ES-
borgarum og øðrum útlendingum.

Persónsmál 
Vit fara at vera tøk hjá teimum føroyingum, sum koma tvørt fyri í skipanini, og geva ta vegleiðing, vit kunnu. 


